
Lenalidomide ar gyfer myeloma ymledol mewn pobl sydd wedi cael triniaeth flaenorol


Mae’r daflen hon yn egluro pryd y dylid defnyddio lenalidomide i drin pobl sydd â myeloma ymledol sydd eisoes wedi cael triniaeth arall iddo yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Fe'i hysgrifennwyd ar gyfer pobl sydd â myeloma ymledol ond gall hefyd fod yn ddefnyddiol i'w teuluoedd neu ofalwyr neu unrhyw un sydd â diddordeb yn y cyflwr.

Nid yw’n disgrifio myeloma ymledol na’r triniaethau’n fanwl – dylai aelod o’ch tîm gofal iechyd drafod y rhain gyda chi. Gallwch gael rhagor o wybodaeth gan y sefydliadau a restrir ar dudalen 4.



	Beth mae NICE wedi'i ddweud?

Argymhellir lenalidomide (a ddefnyddir ar y cyd â meddyginiaeth a elwir yn dexamethasone) fel triniaeth bosibl i bobl â myeloma ymledol sydd eisoes wedi cael o leiaf dwy driniaeth arall. Mae gwneuthurwr lenalidomide wedi cytuno i dalu costau'r cyffur i bobl sy'n aros ar y driniaeth am fwy na 26 cylch (fel arfer cyfnod o 2 flynedd).

Ni ddylai gweithwyr gofal iechyd proffesiynol roi'r gorau i ragnodi lenalidomide ar gyfer pobl â myeloma ymledol oedd eisoes yn ei gymryd pan gyhoeddwyd y canllawiau, ond sydd heb gael dwy driniaeth arall neu ragor eisoes. Dylai'r cleifion hyn allu parhau i gymryd lenalidomide nes eu bod hwy a'u gweithiwr(wyr) gofal iechyd proffesiynol yn penderfynu ei bod yn addas rhoi'r gorau i'w gymryd.


Myeloma ymledol 

Mae myeloma yn fath o ganser sy'n datblygu o gelloedd a elwir yn gelloedd plasma, sydd i'w cael yn y mêr esgyrn. Caiff ei ddisgrifio fel ‘ymledol’ oherwydd gall ddigwydd mewn nifer o leoedd yn y corff. Gall symptomau gynnwys poen esgyrn, torri esgyrn, anemia, diffyg archwaeth am fwyd, gwaedu eithafol ar ôl cytiau neu grafiadau, a heintiau mynych. 

Er nad oes ffordd o wella myeloma ymledol ar hyn o bryd, mae triniaethau ar gael sy'n gallu arafu cynnydd y cyflwr, rheoli'r symptomau a gwella ansawdd bywyd yr unigolyn. 

Lenalidomide 

Mae Lenalidomide (Revlimid) yn gyffur gwrthganser sy'n perthyn i fath o gyffuriau a elwir yn gyfryngau addasu imiwnedd. Nid ydym yn gwybod yn union sut y mae'n gweithio, ond gall atal y celloedd canser rhag tyfu a hybu ymateb imiwnedd y corff.

Cymerir lenalidomide drwy'r geg fel pilsen unwaith y dydd ar ddyddiau 1 i 21 mewn 'cylch' 28 diwrnod. Wedyn bydd egwyl o 7 diwrnod cyn dechrau'r cylch nesaf. 

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn 3 mis i gyhoeddi’r canllawiau. Felly, os oes gennych myeloma ymledol, rydych eisoes wedi cael dwy driniaeth arall neu fwy a bod eich meddyg yn credu mai lenalidomide yw’r driniaeth gywir i chi, dylech allu cael y driniaeth ar y GIG. Gweler www.nice.org.uk/aboutguidance os nad yw'r driniaeth ar gael.

Os ydych eisoes yn cymryd lenalidomide ar gyfer myeloma ymledol, dylech barhau i'w gymryd nes eich bod chi a'ch gweithiwr(wyr) gofal iechyd proffesiynol yn penderfynu ei bod yn addas rhoi'r gorau i'w gymryd.


Rhagor o wybodaeth 

Gall y sefydliadau isod roi rhagor o wybodaeth a chymorth i bobl sydd â myeloma ymledol. Nodwch nad yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· GOFAL Lewcemia, 0800 169 6680
www.leukaemiacare.org.uk
· Ymchwil Lewcemia, 020 7269 9060
www.lrf.org.uk
· Cymorth Canser Macmillan, 0808 808 2020
www.macmillan.org.uk
· Myeloma y DU, 0800 980 3332
www.myeloma.org.uk
Fforwm Canserau Prin, 01227 738 279
www.rarercancers.org.uk
Gall NHS Choices (www.nhsdirect.wales.nhs.uk) fod yn fan da i gael gwybod mwy.  Efallai y gall eich gwasanaeth cyngor a chysylltiadau cleifion (a elwir yn 'PALS' fel arfer) lleol roi rhagor o wybodaeth a chymorth i chi. Os ydych yn byw yng Nghymru dylech siarad â Galw Iechyd Cymru am ragor o wybodaeth am bwy i gysylltu â nhw.

	NICE

Mae NICE yn llunio canllawiau (cyngor) i’r GIG ynglŷn ag atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y clefyd a'r triniaethau, barn cleifion a gofalwyr a phrofiadau meddygon, ac yn ystyried y costau cysylltiedig. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance
Mae'r daflen hon a fersiynau eraill o'r canllawiau sydd wedi'u targedu at weithwyr proffesiynol ym maes gofal iechyd ar gael ar www.nice.org.uk/TA171
Rydym yn annog y GIG a sefydliadau'r sector gwirfoddol i ddefnyddio testun o'r daflen hon yn eu gwybodaeth eu hunain am myeloma ymledol.

Deall canllawiau NICE


Gwybodaeth i bobl sy’n defnyddio gwasanaethau’r GIG





Mae sawl triniaeth bosibl ar gyfer myeloma ymledol. Dylai eich tîm gofal iechyd siarad â chi am yr opsiynau triniaeth sydd ar gael.








Gwybodaeth am ganllaw arfarnu technoleg NICE 171
5

